
Ymateb CGA i Archwiliad Archwilio Cymru – Cwricwlwm i Gymru
1.  P'un o'r canlynol sy'n eich disgrifio orau?
☐ Rhiant
☐ Athro
☐ Prifathro
☒ Arall – gweithio mewn addysg 
☐ Arall – aelod o’r cyhoedd
2. Oes gweledigaeth a rennir ar gyfer Cwricwlwm i Gymru ar draws Llywodraeth Cymru, ysgolion a'r proffesiwn addysg yn gyffredinol?
☐ Cytuno’n gryf
☒ Cytuno 
☐ Ddim yn siŵr 
☐ Anghytuno
☐ Anghytuno’n gryf
3. Pa mor hyderus ydych chi y caiff Cwricwlwm i Gymru ei weithredu'n effeithiol ac yn ôl y cynllun?
 ☐ Hyderus iawn
☐ Eithaf hyderus
☐ Ddim yn hyderus iawn 
☒ Ddim yn gwybod
4. Beth all atal Cwricwlwm i Gymru rhag cael ei weithredu'n effeithio ac yn ôl y cynllun? 
Mae CGA yn credu mai’r prif ffactor wrth sicrhau y caiff y Cwricwlwm newydd i Gymru ei weithredu’n effeithiol yw’r graddau y mae’r gweithlu addysg yn barod ar gyfer y newid sylweddol hwn. Mae’n hanfodol felly y rhoddir i athrawon, gweithwyr cymorth dysgu a rheolwyr amser, adnoddau a chymorth digonol (gan gynnwys y gallu i gael hyfforddiant dysgu proffesiynol priodol) i weithredu’r newidiadau’n iawn.  

Er mai athrawon a staff cymorth dysgu mewn ysgolion yw’r rhan fwyaf o’r bobl ar gofrestr CGA, mae ymarferwyr o’n holl grwpiau cofrestreion yn rhan (yn uniongyrchol ac yn anuniongyrchol) o’r gwaith o gynorthwyo dysgwyr trwy gydol eu taith gwricwlaidd. Er enghraifft, dylid nodi y bydd colegau AB ledled Cymru hefyd yn chwarae rhan allweddol yn y gwaith o gyflenwi’r cwricwlwm newydd. Mae’n hanfodol felly y rhoddir i bob un o’r rhannau hyn o’r gweithlu raglen o ansawdd da o ddysgu proffesiynol a chymorth, er mwyn sicrhau eu bod yn barod i weithredu’r cwricwlwm newydd. Bydd hefyd yn bwysig bod y cymorth, hyfforddiant a dysgu proffesiynol a ddarperir i ymarferwyr o safon gyson ar draws yr holl ysgolion a cholegau AB, rhanbarthau ac ardaloedd awdurdodau lleol, gan fod y ddarpariaeth hon yn amrywio ar hyn o bryd. At hynny, rhaid i’r cynnig dysgu proffesiynol gynnwys staff cyflenwi yn iawn, gan nad oes llawer ohonynt yn cymryd rhan yn yr ystod lawn o gyfleoedd dysgu proffesiynol ar hyn o bryd, er gwaethaf y rhan allweddol maent yn ei chwarae mewn ysgolion. 
Yn ddiweddar mae CGA wedi cyhoeddi canlyniadau’r ail arolwg cenedlaethol o’r gweithlu addysg, yr ymarfer mwyaf o’i fath a gynhaliwyd yng Nghymru erioed. Cyflawnwyd yr arolwg, a luniwyd ac a gynhaliwyd gan CGA, ochr yn ochr â Llywodraeth Cymru, undebau llafar a chyflogwyr, rhwng mis Ionawr a mis Mai 2021, a cheisiodd farn yr holl ymarferwyr oedd wedi’u cofrestru gyda CGA mewn ysgolion, addysg bellach, dysgu seiliedig ar waith a gwaith ieuenctid. Cawsant eu gwahodd i gwblhau holiaduron ar-lein gan ddefnyddio dynodyddion unigryw er mwyn sicrhau na allai unigolion gwblhau’r arolwg mwy nag unwaith. 
Mae canlyniadau’r arolwg yn darparu gwybodaeth werthfawr mewn perthynas â gweithredu’r cwricwlwm newydd, ac yn awgrymu bod amrywiadau sylweddol o ran y graddau y mae athrawon ysgol ac arweinwyr ysgol yn barod. 
Roedd oddeutu hanner (51.8%) yr arweinwyr ysgol naill ai’n cytuno’n gryf neu’n cytuno eu bod wedi’u paratoi gyda’r wybodaeth/sgiliau priodol i gyflenwi’r cwricwlwm newydd. Roedd bron chwarter (24.7%) naill ai ddim yn cytuno nac yn anghytuno, ond roedd mwy nag un ymhob pump (20.8%) yn anghytuno neu’n anghytuno’n gryf eu bod yn teimlo’n barod. At hynny, roedd llai na hanner (38.4%) yr arweinwyr ysgol yn cytuno’n gryf neu’n cytuno bod eu cydweithwyr/staff yn barod i gyflenwi’r cwricwlwm newydd. Ymysg athrawon ysgol, roedd mwy na thraean (34.4%) naill ai’n anghytuno neu’n anghytuno’n gryf eu bod wedi’u paratoi gyda’r wybodaeth/sgiliau i gyflenwi’r cwricwlwm newydd. Dim ond 13.1% o athrawon cyfrwng Cymraeg a deimlai’n hyderus i gyflenwi’r cwricwlwm newydd trwy gyfrwng y Gymraeg (fodd bynnag, roedd 73.8% wedi ymateb gan ddweud nad oedd hyn yn berthnasol iddynt neu heb ymateb o gwbl). 
Canfu’r arolwg cenedlaethol o’r gweithlu hefyd fod llawer o athrawon ysgol ac arweinwyr ysgol yn teimlo nad oedd ganddynt ddigon o amser i baratoi ar gyfer gweithredu’r cwricwlwm newydd. Pe bai mwy o amser ar gael iddynt, y prif feysydd y dywedodd athrawon ysgol y byddent yn treulio amser arnynt oedd ‘cynllunio a pharatoi’ (54.3%), ac yn ail agos ‘paratoi ar gyfer y cwricwlwm newydd’ (52.9%). Ymysg arweinwyr ysgol, dywedodd bron dau draean (64.5%) y byddent yn defnyddio amser ychwanegol (pe bai hwnnw ganddynt) i baratoi ar gyfer y cwricwlwm newydd. Felly gellir gweld bod cysylltiad cynhenid rhwng gweithredu’r cwricwlwm yn llwyddiannus a chwestiwn ehangach llwyth gwaith yn ein hysgolion a’n colegau.  
Yn ogystal â’r arolwg cenedlaethol o’r gweithlu, comisiynodd Llywodraeth Cymru gwmni ymchwil Arad i wneud ymchwil i ba mor barod oedd ysgolion ar gyfer cyflwyno’r cwricwlwm newydd. Cynhaliwyd arolwg yn ystod mis Mehefin a mis Gorffennaf 2021 a bydd  canlyniadau’r ymchwil ansoddol ddilynol eu cyhoeddi yn ddiweddarach yr hydref hwn. Roedd arolwg Arad yn cynnwys cohort llawer llai o ymatebwyr (345) na’r arolwg cenedlaethol o’r gweithlu ac yn defnyddio methodoleg lai gwyddonol (gan gynnwys caniatáu i unigolion gwblhau’r holiadur yn ddienw, heb yr angen i wirio a oeddent wedi’u cyflogi mewn rôl oedd yn eu cymhwyso i wneud hynny ai peidio). Er hynny, mae canlyniadau cychwynnol yr arolwg, a gyhoeddwyd ym mis Medi 2021, yn awgrymu bod agweddau pwysig ar y gwaith o weithredu’r cwricwlwm newydd yn dal i fod yn aneglur i ymarferwyr. Yn wir, nododd yr arolwg ‘o leiaf lleiafswm bach’ o ysgolion lle mae ‘diffyg clir o ran ymrwymiad, gwybodaeth neu barodrwydd’, gan ddangos bod gwaith sylweddol i’w wneud eto cyn y gellir cyflwyno’r cwricwlwm yn effeithiol yn yr holl ysgolion mis Medi nesaf. Fodd bynnag, yn galonogol canfu ymchwil Arad hefyd ‘lefelau cryf iawn o ymrwymiad’ a ‘lefelau uchel o wybodaeth’ ynghylch y diwygiadau i’r cwricwlwm ymysg uwch arweinwyr, gyda’r mwyafrif yn nodi eu bod ‘mewn sefyllfa dda i lunio eu cwricwlwm eu hunain a gwneud newidiadau i’w hymarfer proffesiynol yn barod ar gyfer cyflwyno’r cwricwlwm o fis Medi 2022’. At hynny, roedd y mwyafrif helaeth (95%) o uwch arweinwyr yn cytuno eu bod yn deall ‘beth sy’n ofynnol yn fy ysgol i sicrhau bod dyheadau Cwricwlwm i Gymru yn cael eu cyflawni’. 
Mae’n glir bod y pandemig COVID-19 wedi cael (ac yn parhau i gael) effaith ar y gwaith paratoi ar gyfer cyflwyno’r cwricwlwm newydd. Wrth i ysgolion a cholegau weithio i sicrhau dilyniant dysgu ac i gadw disgyblion, staff a chymunedau’n ddiogel yn ystod y pandemig, mae tarfu wedi bod. Roedd llawer o ymatebwyr i’r arolwg cenedlaethol o’r gweithlu yn pryderu am effaith ehangach COVID-19 ar eu harferion addysgu neu weithio. Ymysg yr arweinwyr ysgol, roedd 32.7% o’r ymatebwyr yn ‘eithaf gorbryderus’ neu’n ‘eithaf pryderus’ am ei effaith mewn perthynas â’u gallu i arwain a chyflawni newid gweithredol sylweddol, gan gynnwys cyflwyno’r cwricwlwm newydd.  
O gofio y bydd y cwricwlwm newydd yn cael ei gyflwyno mewn ysgolion ledled Cymru o fis Medi 2022, mae’n glir y bydd y flwyddyn academaidd bresennol yn hollbwysig yn nhermau sicrhau bod y gweithlu wedi’i baratoi’n llawn. Wrth i’r gwaith o weithredu’r cwricwlwm newydd nesáu, mae’n hanfodol i ymarferwyr (a rhanddeiliaid eraill) barhau i gael canllawiau clir ac amserol gan Lywodraeth Cymru ynghylch gweithredu, gan eu helpu i ddeall beth yn union sy’n ofynnol ganddynt, ac erbyn pryd.  Mae’r Cyngor felly yn croesawu’r canllawiau newydd a gyhoeddwyd gan Lywodraeth Cymru ym mis Medi 2021 (Cwricwlwm i Gymru: y daith i weithredu’r Cwricwlwm) sy’n helpu i egluro blaenoriaeth a ‘disgwyliadau a rennir ar gyfer cyflwyno’r cwricwlwm’. Mae’r Cyngor yn croesawu’n arbennig y datganiad yn y ddogfen nad yw Llywodraeth Cymru ‘yn disgwyl y bydd ysgolion wedi perffeithio na chwblhau pob agwedd ar ddiwygio prosesau cynllunio’r cwricwlwm erbyn y cam cyflwyno’. Mae hyn yn realistig ac yn cydnabod y graddau y bydd gweithredu’r cwricwlwm yn effeithiol yn dasg barhaus i ysgolion, colegau, ymarferwyr a rhanddeiliaid eraill.  
Un o swyddogaethau CGA yw achredu a monitro rhaglenni Addysg Gychwynnol Athrawon (AGA) yng Nghymru yn erbyn meini prawf Llywodraeth Cymru er mwyn sicrhau darpariaeth o ansawdd da. Yn y cyd-destun hwn, mae’r Cyngor yn dymuno pwysleisio pwysigrwydd AGA i’r gwaith o baratoi’r genhedlaeth nesaf o athrawon yng Nghymru i ymgysylltu â’r cwricwlwm newydd. Rydym yn falch felly o nodi bod Llywodraeth Cymru yn bwriadu adolygu’r meini prawf, gyda hyn, er mwyn sicrhau eu bod yn adlewyrchu gofynion y cwricwlwm newydd. 
Mae'r Cyngor yn credu hefyd y bydd mwy o ymgysylltu a chyfathrebu â dysgwyr a rhieni hefyd yn chwarae rhan bwysig  wrth sicrhau y caiff y cwricwlwm newydd ei weithredu’n llwyddiannus. Mae angen i gyfathrebiadau gyda’r grwpiau hyn fod yn glir ac yn hygyrch i bawb, er mwyn i’r cynulleidfaoedd gwahanol ddeall natur y newidiadau sydd yn yr arfaeth a sut y gallant gymryd rhan lawn yn y broses. 
Rhwystr posibl arall i’r gwaith o weithredu’r cwricwlwm yn llwyddiannus yw’r system arholiadau, y mae angen iddi adlewyrchu egwyddorion y cwricwlwm newydd, ac y dylid ei chyd-adeiladu at y diben hwn. Yn benodol, erys diffyg cysylltiad rhwng arholiadau TGAU ac arholiadau ôl-16. Dangosodd yr arolwg a gynhaliwyd gan gwmni Arad ar ran Llywodraeth Cymru fod asesu hefyd yn bwnc sy’n peri pryder i arweinwyr ysgol, gydag ‘oddeutu hanner yr uwch arweinwyr’ yn nodi nad oeddent yn glir ynghylch y ffordd y bydd trefniadau asesu’n newid yn eu hysgol yn dilyn y newidiadau, na’r hyn y mae’n ofynnol i’w hysgol ei wneud i gynllunio ei threfniadau asesu ei hun. Felly mae’r Cyngor yn croesawu’r gwaith sylweddol sy’n cael ei wneud gan Gymwysterau Cymru i adolygu’r fframwaith cymwysterau. 
Ffactor allweddol arall a fydd yn dylanwadu ar y gwaith o weithredu’r cwricwlwm newydd yn llwyddiannus yw cwestiwn sut y caiff atebolrwydd ei ddiffinio a’i reoli. Mae CGA yn credu ei bod yn bwysig sicrhau lefelau cywir o atebolrwydd yn y system addysg. Fodd bynnag, bydd hefyd yn hanfodol sicrhau na fydd tarfu ar y gwaith o weithredu’r cwricwlwm newydd o ganlyniad i alwadau gwaith papur neu fecanweithiau atebolrwydd eraill sy’n creu gwaith ychwanegol diangen i ymarferwyr. Mae'r Cyngor felly yn dadlau dros fframwaith atebolrwydd wedi’i symleiddio sy’n canolbwyntio ar fonitro nifer fach o fetrigau allweddol sy’n cael eu hystyried yn hanfodol i’r gwaith o weithredu’r cwricwlwm newydd yn llwyddiannus. 
Bydd fframwaith o’r fath yn cyfyngu ar yr effaith ar lwyth gwaith athrawon (ac arweinwyr ysgol), yn ymddiried mwy yn eu proffesiynoldeb ac yn lleihau’r potensial i’r gwaith o gyflwyno’r cwricwlwm newydd gael ei yrru oddi ar y trywydd. 
5. Pa mor hyderus ydych chi y caiff Cwricwlwm i Gymru ei weithredu ar amser? 
☐ Hyderus iawn
☐ Eithaf hyderus
☐ Ddim yn hyderus iawn
☒ Ddim yn gwybod
6. Beth all atal Cwricwlwm i Gymru rhag cael ei weithredu ar amser?
Fel y nodwyd yn ein hymateb i gwestiwn pedwar, mae’r arolwg cenedlaethol o’r gweithlu a’r ymchwil a wnaethpwyd gan gwmni Arad wedi dangos bod y lefelau parodrwydd ar gyfer y cwricwlwm newydd yn amrywio’n sylweddol ymysg athrawon ac uwch arweinwyr. Mae’r flwyddyn academaidd bresennol yn hollbwysig felly. Fodd bynnag, mae’r pandemig COVID-19, sydd eisoes wedi cael effaith sylweddol ar barodrwydd ysgolion, wedi cymhlethu’n sylweddol yr her o sicrhau bod ymarferwyr yn barod i weithredu’r newidiadau mewn pryd ar gyfer mis Medi 2022. Mae'r Cyngor o’r farn mai effaith barhaus y pandemig yw’r prif fygythiad i weithredu’r cwricwlwm newydd mewn pryd. 
Ers y rhan gyntaf o 2020, yn ystod y cyfnod pan fyddai’r gwaith o gyflwyno’r cwricwlwm newydd wedi bod yn ffocws strategol allweddol fel arfer mewn ysgolion ledled Cymru, mae eu sylw wedi’i hoelio (yn anochel) ar y gwaith o reoli effaith y pandemig. Mae galwadau ymaddasu i amgylchiadau a chanllawiau sy’n newid yn barhaus, ac ar yr un pryd ceisio lleihau tarfu a chynnal dilyniant dysgu, wedi bod yn sylweddol, ac mae ymarferwyr wedi dangos proffesiynoldeb enfawr a gallu enfawr i ymaddasu. Fodd bynnag, mae llawer o athrawon ysgol, gweithwyr cymorth dysgu ac arweinwyr hefyd wedi blino’n lân o ganlyniad i’r tarfu. 
Er bod dychwelyd at gyfyngiadau symud cenedlaethol (a gweithio/dysgu o bell) yn fuan yn edrych yn annhebygol (ar hyn o bryd), nid yw’r pandemig COVID-19 ar ben o bell ffordd ac mae ymarferwyr yn parhau i wynebu ansicrwydd mawr. Mae cyfraddau heintio’n parhau’n eithriadol o uchel ac mae ysgolion a cholegau’n parhau i wynebu tarfu digynsail oherwydd lefelau uchel o absenoldebau ymhlith disgyblion a staff, ansicrwydd o ran trefniadau asesu ac ati. At hynny, mae protocolau COVID-19 yn ei gwneud yn fwy anodd cyflawni gweithgareddau dysgu proffesiynol wyneb yn wyneb. 
7.  A oes angen i Lywodraeth Cymru wneud unrhyw beth arall nad yw’n ei wneud yn barod i sicrhau bod Cwricwlwm i Gymru yn cael ei weithredu'n effeithiol ac ar amser yn ôl y cynllun? 
Er mwyn sicrhau y caiff y cwricwlwm newydd ei weithredu’n amserol ac yn effeithiol, bydd yn hanfodol i Lywodraeth Cymru barhau i ddarparu canllawiau clir a chymorth effeithiol i ysgolion. Fel y nodwyd yn yr ymateb i gwestiwn pedwar, mae’r canllawiau newydd (Cwricwlwm i Gymru: y daith i weithredu’r Cwricwlwm) yn fuddiol yn hyn o beth. Fodd bynnag, mae yr un mor bwysig i ysgolion a cholegau gael canllawiau clir ac amserol gan Lywodraeth Cymru o ran unrhyw ofynion mewn perthynas â COVID-19 (newidiadau i brotocolau ac ati) er mwyn lleihau cymaint ag sy’n bosibl effaith y pandemig ar y gwaith o weithredu’r cwricwlwm. Yn fwy bras, dylai Llywodraeth Cymru barhau i weithio ar fentrau sydd â’r nod o leihau llwyth gwaith ymarferwyr, er mwyn caniatáu i staff ganolbwyntio ar ddysgu ac addysgu, gan gynnwys y gwaith o weithredu’r cwricwlwm newydd. 
Fel y nodwyd yn yr ymateb i gwestiwn pedwar, mae’n hanfodol i Lywodraeth Cymru sicrhau bod ymarferwyr o’n holl grwpiau cofrestreion yn cael cyfleoedd dysgu proffesiynol priodol (a bod staff cyflenwi’n cael eu cynnwys yn y cynnig dysgu proffesiynol hwn). Mae yr un mor bwysig i’r ddarpariaeth hyfforddiant, cymorth a dysgu broffesiynol fod o safon uchel gyson ledled Cymru. Fel y nodwyd yn yr ymateb i gwestiwn pedwar, nid yw hyn yn wir ar hyn o bryd, a gall ansawdd y ddarpariaeth amrywio’n sylweddol rhwng ysgolion, colegau, rhanbarthau ac ardaloedd awdurdodau lleol gwahanol. 
Dylid cofio hefyd nad yw’r gwaith gweithredu yn un digwyddiad yn unig a fydd yn digwydd ym mis Medi 2022, ond yn broses barhaus a fydd yn ei gwneud yn ofynnol i ysgolion, colegau ac ymarferwyr ailystyried yn sylfaenol eu hymagweddau at ddysgu ac addysg. O’r herwydd, rhaid i’r cynnig dysgu proffesiynol barhau i ddatblygu a dylai gael ei gynllunio i helpu i hwyluso rhannu arferion gorau rhwng ymarferwyr. Mae hefyd yn hanfodol i brifathrawon ac arweinwyr eraill (ynghyd â chyrff llywodraethu), a fydd yn bennaf gyfrifol am gyflenwi’r cwricwlwm newydd, barhau i gael mynediad at raglen ddynodedig o ddysgu proffesiynol a chymorth. Dylai’r rhaglen hefyd gynnwys cyfleoedd ar gyfer gweithio traws-sectorol, yn arbennig rhwng ysgolion cynradd ac uwchradd, a allai helpu i wella dilyniant dysgu i ddisgyblion.  
Mae'r Cyngor yn credu hefyd ei bod yn hanfodol darparu adnoddau digonol i ysgolion a cholegau i’w helpu i baratoi ar gyfer cyflwyno’r cwricwlwm, gan nodi bod dau draean (67%) o’r uwch arweinwyr a ymatebodd i’r arolwg diweddar a gynhaliwyd gan gwmni ymchwil Arad yn cytuno bod ar eu hysgol angen ‘cefnogaeth neu adnoddau ychwanegol er mwyn bod yn barod ar gyfer cyflwyno'r cwricwlwm newydd fel y bwriedir gwneud o fis Medi 2022’. Felly dylai Llywodraeth Cymru barhau i adolygu’n rheolaidd y dyraniad i gynorthwyo â’r gwaith o weithredu’r cwricwlwm, er mwyn sicrhau y caiff y cyfleoedd dysgu proffesiynol priodol eu cynnig i ymarferwyr trwy gydol y cyfnod cynllunio a gweithredu. Bydd hyn yn arbennig o angenrheidiol yn dilyn y pandemig COVID-19, gan fod goblygiadau tymor canolig a thymor hir cau ysgolion (gan gynnwys ar y gwaith o gyflwyno’r cwricwlwm newydd) yn annhebyg o gael eu deall yn llawn am gyfnod sylweddol. 
8. Os ydych yn ymateb ar ran sefydliad, darparwch eich manylion cyswllt yn y blwch isod. Os hoffech drafod eich ymatebion â ni ymhellach, cysylltwch â ni drwy CIG@archwilio.cymru
Ben Lester
Rheolwr Polisi a Chynllunio
Cyngor y Gweithlu Addysg 

